Golchi traed y disgyblion 

gan Catrin Roberts

Cefndir Beiblaidd:
Ioan 13:1-17

Cymeriadau:

Tywel 1





Tywel 2





Marian, y forwyn

Offer:


Bydd angen pinio tywel mawr ar flaen y cymeriadau Tywel 1 a 2

Marian yn dod  i’r llwyfan yn gafael yng ngwegil Tywel 1 a Tywel 2

Marian:
Reit.  Dyna fi wedi casglu’r tywelion budr o’r ystafell i fyny grisiau.  Clirio’r bwrdd ydy’r peth nesaf.  Fe wna i adael y tywelion budr  yma dros dro.

(gollwng Tywel 1 a 2.  Y tywelion yn disgyn yn swp i’r llawr.  Marian yn gadael.  Saib)

Tywel 1: 
(heb symud) Ydy hi wedi mynd?

Tywel 2:
(yn codi ei ben i edrych)  Ydy.  Does neb yma.

( Tywel 1 a 2 yn codi ar eu traed)

Tywel 1: 
Rydw i’n edrych ymlaen at gael bath heno.  Aeth Jonathan allan i chwarae pêl‑droed gyda Sam drws nesaf y prynhawn yma, a syrthio i’r mwd.  A beth ddefnyddiodd Jonathan i sychu’r mwd oddi ar ei wyneb?  Fi!  Gobeithio mai Ann sy’n gwneud y golchi heno.  Mae Marian yn hoffi pwnio’r baw allan!

(dim ymateb gan Tywel 2)


Beth sy?  Wyt ti’n rhy wlyb i ateb?

Tywel 2:
Nac ydw.  Dydw i ddim isio cael fy ngolchi heno.

Tywel 1:
Dim  isio cael dy olchi?  Wel, mae pawb arall yn gobeithio fel arall. Pŵ! (dal ei drwyn) Rwyt ti’n ogla fel barracks milwyr Herod.  Beth ydy’r marciau budr arnat ti?

Tywel 2:
(yn edrych i lawr ac yn pwyntio at wahanol rannau o’r tywel wrth ddweud enwau’r disgyblion) 

Llwch a chwys traed Pedr, Ioan, Iago, Andreas, Mathew, Bartholomeus, Jwdas, Philip, Thomas, Iago rhif dau, Thadeus a Seimon y Selot.

Tywel 1: 
Ych a fi!  Hefo llwch a chwys traed deuddeg o bobl, byddwn i’n ysu am gael bath.

Tywel 2:
(yn freuddwydiol)  Dydw i ddim isio bath byth eto.

Tywel 1:
Pam?

Tywel 2: 
Achos rydw i wedi cael fy rhwymo am ganol Iesu o Nasareth.

Tywel 1:
Beth?

Tywel 2:
Mae’n wir.  Rydw i wedi bod am ganol Iesu.  Rydw i wedi gweld pethau mawr heno.  Roedd Marian wedi fy ngadael i fyny grisiau wrth ymyl y fowlen ddŵr, yn barod ar gyfer swper Iesu gyda’i ddisgyblion.  Cyn dechrau bwyta, dyma Iesu yn tynnu ei fantell allanol, ac yn fy rhwymo i am ei ganol.

Tywel 1:
I beth?

Tywel 2: 
I olchi traed ei ffrindiau.

Tywel 1:
Ond ble roedd y gweision?  Gwaith gweision ydy golchi traed budr ymwelwyr.
Tywel 2:
Roedd Iesu am wneud y gwaith ei hun.  Roedd am ddysgu gwers bwysig i’w ffrindiau.  Aeth o un i’r llall, yn codi dŵr o’r fowlen a golchi eu traed. A’u sychu – hefo fi!

Tywel 1:
Dywedodd rhywun rywbeth?

Tywel 2:
Do. Pedr.  Doedd o ddim yn hapus o gwbl.  Symudodd ei draed nes bod Iesu yn methu mynd atyn nhw.  Ond pan ddywedodd Iesu “Os ga i ddim dy olchi di, dwyt ti ddim yn perthyn i mi”, dyma fo’n dal ei ddwylo allan fel hyn (estyn ei ddwylo o’i flaen) ac yn plygu ei ben a dweud, “Os felly, Arglwydd, golch fy nwylo a’m pen hefyd.”

Tywel 1: 
Wnaeth Iesu olchi ei ddwylo?

Tywel 2:
Naddo.  Doedd dim angen, medda fo.  Rhoi esiampl – dyna’r pwynt.  Roedd Iesu am ddysgu nhw i wasanaethu ei gilydd.  Does dim byd yn rhy fach nac yn rhy iselradd.  Os ydy Iesu yn gallu golchi eu traed nhw, yna maen nhw’n gallu gwasanaethu ei gilydd.
Tywel 1:
Beth ddigwyddodd wedyn?

Tywel 2:
Wn i ddim.  Ar ôl gorffen, gwisgodd Iesu ei fantell a mynd at y bwrdd hefo pawb arall i fwyta.  Cefais i fy ngadael ar lawr wrth y drws.  Yr unig beth arall ddigwyddodd oedd bod Jwdas wedi gadael yn ystod y swper.

Tywel 1:
Sut wyt ti’n gwybod hynny?

Tywel 2:
Roedd o ar dipyn o frys, ac fe giciodd fi wrth agor y drws.

Tywel 1:
Felly rwyt ti wedi bod am ganol y Meseia.

Tywel 2:
Do.  Alla i ddim credu’r peth.

Tywel 1:
Anhygoel, ie.  Ond rwyt ti’n dal i ddrewi!  Felly...............ssh!  Rhywun yn dod!  O na!  Marian sy ‘na.  Sgwriad go iawn heno!

(y ddau yn gorwedd ar lawr.  Marian yn dod a gafael ynddyn nhw)

Marian:
Pŵ!  Beth yn y byd ddigwyddodd yn yr ystafell i fyny grisiau heno?  Dydw i ddim wedi gweld tywel mor fudr ers talwm!

(y tri yn gadael y llwyfan)

